
«Татарстан Республикасы Хисап палатасы турында» 
Татарстан Республикасы Законына үзгәрешләр кертү хакында


Татарстан Республикасы 
Дәүләт Советы тарафыннан
2026 елның 19 февралендә
кабул ителде


1 статья 

«Татарстан Республикасы Хисап палатасы турында» 2004 елның 7 июнендәге 37-ТРЗ номерлы Татарстан Республикасы Законына (2011 елның 10 октябрендәге 65-ТРЗ номерлы Татарстан Республикасы Законы редакциясендә) (Татарстан Дәүләт Советы Җыелма басмасы, 2004, № 6; 2011, № 10 (I өлеш); 2013, № 3; 2014, № 6         (I өлеш); 2016, № 4; Татарстан Республикасы законнар җыелмасы, 2017, № 55            (I өлеш); 2018, № 83 (I өлеш); 2019, № 19 (I өлеш), № 49 (I өлеш); 2021, № 1                     (I өлеш), № 57 (I өлеш), № 77 (I өлеш); 2022, № 49 (I өлеш); 2023, № 27 (I өлеш) түбәндәге үзгәрешләрне кертергә:

1) 5 статьяда:
а) 1 өлешкә түбәндәге эчтәлекле җөмлә өстәргә: «Вәкаләтләр чоры узгач, Хисап палатасы Рәисе яңа Хисап палатасы Рәисе билгеләп куелганга кадәр үз вәкаләтләрен башкаруны дәвам итә.»;
б) 2 өлешнең беренче абзацында «кандидатуралар күрсәтү» сүзләрен «кандидатуралар турында тәкъдимнәр кертү» сүзләренә алмаштырырга;
в) 3 өлешне түбәндәге редакциядә бәян итәргә:
«3. Хисап палатасы Рәисе вазыйфадан вакытыннан алда азат ителгән очракта, Татарстан Республикасы Дәүләт Советына әлеге вазыйфага кандидатуралар турында тәкъдимнәр күрсәтелгән азат итү көненнән алып бер ай дәвамында кертелә. Хисап палатасы Рәисе вазыйфасына кертелгән кандидатуралар кире кагылган очракта, әлеге статьяның 2 өлешендә күрсәтелгән субъектлар ике атна эчендә яңа кандидатуралар турында тәкъдимнәр кертә. Бу чакта Татарстан Республикасы Дәүләт Советы каравына шул ук кандидатуралар йә башка кандидатуралар кертелергә мөмкин.»; 

2) 6 статьяда:
а)  2 өлештә «кандидатура» сүзен «кандидатура турында тәкъдим» сүзләренә алмаштырырга;
б)  3 өлешне түбәндәге редакциядә бәян итәргә:
«3. Хисап палатасы Рәисе урынбасары вазыйфадан вакытыннан алда азат ителгән очракта, Хисап палатасы Рәисе тарафыннан Татарстан Республикасы Дәүләт Советына әлеге вазыйфага кандидатура турында тәкъдим күрсәтелгән азат итү көненнән алып ике атна эчендә кертелә. Кертелгән кандидатура кире кагылган очракта, Хисап палатасы Рәисе ике атна эчендә яңа кандидатура турында тәкъдим кертә. Бу чакта Татарстан Республикасы Дәүләт Советы каравына шул ук кандидатура йә башка кандидатура кертелергә мөмкин.»;

3) 7 статьяның 3 өлешен түбәндәге редакциядә бәян итәргә:
«3. Хисап палатасы аудиторлары вазыйфаларына кандидатуралар турында тәкъдимнәр Татарстан Республикасы Дәүләт Советына Хисап палатасы Рәисе тарафыннан кертелә. Кертелгән кандидатура кире кагылган очракта, Хисап палатасы Рәисе ике атна эчендә яңа кандидатура турында тәкъдим кертә. Бу чакта Татарстан Республикасы Дәүләт Советы каравына шул ук кандидатура йә башка кандидатура кертелергә мөмкин.»;

4) 10 статьяны түбәндәге редакциядә бәян итәргә:
«10 статья.  Хисап палатасы Рәисен, Хисап палатасы Рәисе урынбасарын, Хисап палатасы аудиторларын вазыйфадан вакытыннан алда азат итү нигезләре 

1. Хисап палатасы Рәисе, Хисап палатасы Рәисе урынбасары, Хисап палатасы аудиторлары вазыйфадан вакытыннан алда Татарстан Республикасы Дәүләт Советы карары белән Федераль законда каралган нигезләрдә азат ителәләр. 
2. Хисап палатасы Рәисен вазыйфадан азат итү турындагы тәкъдим Татарстан Республикасы Дәүләт Советына Татарстан Республикасы Рәисе тарафыннан кертелә, Хисап палатасы Рәисе урынбасарын һәм Хисап палатасы аудиторларын вазыйфадан вакытыннан алда азат итү турындагы тәкъдимнәр Татарстан Республикасы Дәүләт Советына Хисап палатасы Рәисе тарафыннан кертелә.».

2 статья

Әлеге Закон рәсми басылып чыккан көненнән үз көченә керә.


Татарстан Республикасы 
    Рәисе                                                                                      Р.Н. Миңнеханов

 



